
um Utanríkismálastofnun íslands.

Flm.: Benedikt Gröndal.

1. gr.
Utanríkismálastofnun Íslands er óháð rannsóknar- og fræðslustofnun, sem starf-

ar samkvæmt lögum þessum.
2. gr.

Tilgangur stofnunarinnar er að auka þekkingu og skilning þjóðarinnar á utan-
ríkis- og öryggismálum. Stofnunin safnar og dreifir hvers konar upplýsingum um
þessi mál og stundar rannsóknarstörf á sviði þeirra. Stofnunin kemur upp heimilda-
safni og stendur fyrir útgáfu.



3. gr.
Utanríkismálastofnun Íslands er óháð þeirri stefnu í utanríkis- og öryggismál-

um, sem íslensk stjórnvöld hafa hverju sinni. Hún skal í öllu starfi sínu gæta
óhlutdrægni gagnvart mismunandi skoðunum um þessi mál.

4. gr.
Í stjórn stofnunarinnar eiga sæti 14 menn kosnir hlutfallskosningu af utan-

ríkismálanefnd Alþingis og einn fulltrúi Seðlabanka Íslands. Stjórnin kýs sér for-
mann, varaformann og ritara, og skipa þeir framkvæmdastjórn.

Kjörtímabil stjórnarinnar er þrjú ár. Stjórnin er ólaunuð.

5. gr.
Kostnað við rekstur Utanríkismálastofnunar greiðir Seðlabanki Íslands af tekj-

um af gjaldeyrisviðskiptum. Seðlabankinn endurheimtir helming upphæðarinnar
frá viðskiptabönkum, sem versla með erlendan gjaldeyri.

Verði ágreiningur milli stjórnar stofnunarinnar og Seðlabankans um upphæð
rekstrarkostnaðar eða annað í því sambandi, sker ríkisstjórn úr.

6. gr.
Lög þessi öðlast þegar gildi.

Grei nar ger ð.
Enda þótt utanríkis- og öryggismál hafi oft borið á góma í sjálfstæðisbaráttu

íslendinga og um þau verið hugsað, hefur þjóðin ekki farið með þessi mál sín
nema 37 ár. því miður verður að viðurkenna, að þessi framhaldskafli sjálfstæðis-
baráttunnar hefur mótast af sundurlyndi og ólíkum skoðunum á grundvallaratrið-
um. í þessum ágreiningi felst hætta fyrir þjóðina, sem rík ástæða er til að reyna
að draga úr í framtíðinni.

Millríkjamál og öryggismál eru völundarhús, sem vart verður skilið nema með
miklum upplýsingum og mikilli rannsókn. Hverri sjálfstæðri þjóð er því nauðsyn
að gera sérstakt átak til að fylgjast með þeim málum og öðlast þær upplýsingar,
sem nauðsynlegar eru til skynsamlegrar skoðanamyndunar og mótunar stefnu á
þessu sviði.

Flestar eða allar þjóðir eiga eina eða fleiri rannsóknar- og upplýsingastofn-
anir á sviði utanrfkismála. Þessar stofnanir hafa fyrst og fremst það hlutverk að
safna saman á einn stað upplýsingum og hafa þær aðgengilegar fyrir hvern þann,
sem á þeim þarf að halda. Jafnframt geta stofnanir þessar annast rannsóknarstörf
eða stuðlað að því, að einstaklingar og stofnanir taki sér fyrir hendur slíkar rann-
sóknir.

Stofnanir þessar gegna margvíslegum verkefnum. Þær koma upp safni bóka,
blaða, tímarita og annarra heimilda, sem getur verið mikils virði. Þær gefa út bækl-
inga eða tímarit, sem verða vettvangur fyrir stefnur og strauma í ulanrfkis- og ör-
yggismálum viðkomandi þjóða. Þær geta að auki rannsakað og komið á framfæri
nýjum hugmyndum á sviði utanríkismála og þannig orðið að miklu gagni.

Sem dæmi um slíka stofnun erlendis má nefna Utanríkismálastofnun Noregs.
Hún byrjaði með 3 starfsmenn, en þeir eru nú 35. Fé er veitt til stofnunarinnar ii.
fjárlögum, en hún heyrir undir menntamálaráðuneytið til að leggja áherslu á, að
hún sé óháð utanríkisráðuneytinu og ekki verkfæri þess. Sú stofnun kostaði 1973 um
30 milljónir íslenskra króna og hefur mikla rannsóknar- og útgáfustarfsemi.

Þetta frumvarp gerir ráð fyrir sjálfstæðri stofnun, sem ekki verði háð stefnu
ríkisstjórnar hverju sinni og gæti fyllstu óhlutdrægni gagnvart mismunandi stefn-
um og skoðunum íslendinga á utanríkismálum. Sá kostur hefur verið valinn að
láta banka landsins sjá fyrir kostnaði stofnunarinnar, og er það byggt á því að
gjaldeyrisviðskipti eru utanríkismál.



Ýmsar hugmyndir geta komið til greina um skipun stjórnar fyrir slíka stofnun.
Virðist þó raunhæfa st að viðurkenna hlut stjórnmálanna, sérstaklega af því að þar
koma á einn eða annan hátt fram flest sjónarmið íslendinga í utanríkismálum.
Oddamaðurinn frá Seðlabanka Íslands er að sjálfsögðu vegna þess, að sá banki
og gjaldeyrisbankarnir eiga að greiða kostnaðinn. Komi til ágreinings um kostnað-
arupphæð, er gert ráð fyrir að áfrýja megi málinu til ríkisstjórnar.

Hvað starfslið snertir, má gera ráð fyrir forstöðumanni, er annast geti rann-
sóknarstörf, aðstoðarmanni, er annast geti bókavarðarstörf. og ritara. Rekstur
slíkrar skrifstofu mundi kosta um 7 milljónir króna. Er síðan rétt að gera ráð
fyrir a. m. k. 2 milljónum til viðbótar til að koma upp bókasafni og kosta sérstakar
fræðsluaðgerðir, útgáfu, fundi, o. fl., þannig að hér verði um að ræða rúmlega 9
milljón króna kostnað, og er ekki ástæða til að auka það verulega í næstu framtíð,
nema hvað nemur verðbreytingum. Gera má ráð fyrir, að stofnunin geti aflað sér
nokkurs fjár sjálf, sérstaklega til að standa undir tilgreindum verkefnum.


